
Retegiri omenaldi beroa 
Esku pilotaz gain, txirrindularitza eta estropadak ere izango dira 

Kirola eta jaietako parrandak 
sarritan ez dira elkarren lagun 
handiak izaten, baina Bermeo­
ko andramariek erakusten 
dutenaren arabera, biak egin 
daitezke. Gaur gauean, adibi­
dez, Artza frontoian pilota par­
tiduak eta parrandetako alga­
rak izango dira, Artza Pelota 
Elkarteak omenaldia egingo 

baitio Julian Retegiri. Elkarteko 
presidente Ilario Aurtenetxek 
zera adierazi digu: «Omenaldi 
polita antolatu diogu, pasadizo 
askorekin, eta ikusi ez diren 
gauza bereziak agertuko dira». 
Ez digu zehaztasun askorik 
eman; «nahiago dut eguna iritsi 
arte ezer ez esatea eta bertan 
ikustea». 

Hala ere, gert atuko diren 
zenbait gauza kontatu dizkigu. 
Horien artean, Artza Pelota 
Elkarteko 22 pilotari gaztek 
Retegiri pasabidea egingo 
diote, eta bertatik igaroko da. 
Bestalde, Bermeoko margolari 
bat goitik beherako oliozko 
koadroa egiten ari zaio, eta 
oparitu egingo diote. 

Eta pilotari bati egindako 
omenaldian, ezin partidurik 
falta. Lehia polita ikusteko 
aukera izango da gaurkoa; 
Retegi II.a Zearraren aurka. 

Ilariok azaldu digunez, Ber­
meo beti izan da Retegi zalea. 
Hori dela eta, «bere jarraitzaile­
ak oso pozik daude Retegi hona 
etortzeaz» . Izan ere, Retegi 

azkenaldi honetan Hego Euskal 
Herriko hiriburuetan jokatzen 
ari da; Irunean, Gasteizen eta 
Donostian, eta, Ilariok adierazi 
digunez, «Bizkaian, Bermeon 
jokatuko du» . Bere esanetan, 
Retegiri asko gustatzen zaizkio 
Bermeoko zaleak. «Adituak 
direla esaten du; batez ere ez 
delako diru asko jokatzen, ez, 
behintzat , beste herrietan 
beste. Hori dela eta, zaleekjoko 
polita ikusi nahi dute, eta ez soi­
lik edonola irabaztea», baiezta­
tu digu Ilariok. 

Baina gaurkoa ez da andra­
marietan izango den pilota par­
tidu bakarra. Izan ere, Ilariok 
kontatu digunez, Bermeon beti­
danik jokatu izan dira pilota 
partidu asko. «Inguru honetan, 
duela 15 urte, Bermeon joka­
tzen ziren partidu gehien». 
Jaiak ere horren adibide dira. 
Bihar, Open Bizkaia Txapelke­
tako partidak j okatuko dira. 
Bestalde, Eupeme Deunaren 
egunean, esku pilota partidu 
nagusiak jokatuko dituzte: 
Berasaluze VIII.a-Paskual biko­
tea Koka-Pinedoren aurka. Eta 
egun horretan bertan, partidu 
nagusia jokatuko dute Unanue 
eta Armendarizek, Olaizola II.a 
eta Otxandorenaren aurka. 

Estropadak eta 
txirrindularitza 

Baina andramarietan ez da soi­
lik esku pilota izango. Estropa­
dak beti izan dira jaietako 
hitzordu garrantzitsuenetako 
bat; aurten, hilaren 13an joka­
tuko da Bermeoko Uria XIX. 
Ikurrina, Euskal Arraun Fede­
razioak egun hori jarri duelako. 
Beraz, egun horretan Ligako 12 
trainerurik onenak ikusteko 
aukera paregabea izango da. 

Beste alde batetik, eta asko­
tan aipatzen ez den arren, txi­
rrindularitza ikusteko aukera 
ere izango da. Hilaren 14an, 
junior mailako proba izango 
da, erlojuaren kontra: Almike­
ko igoera (16:30). Eta, hurren­
go egunean, hilaren 15ean, goi­
zeko 10:00etan, 41. Sollube 
Zirkuitua 23 urtez azpikoen­
tzat. 


